Skýrsla ráðsins
Ég mun flytja skýrslu ráðs femínistafélagsins fyrir fyrsta starfsár félagsins. Árið er búið að vera viðburðarríkt þannig að skýrslan er ansi löng. Ég byrja á því að lesa skýrslu hvers hóps fyrir sig og síðan fer ég yfir þau mál sem félagið sem heild hefur staðið að.
Öryggisráð

Öryggisráðið, sem hét fyrst um sinn Ofbeldisvarnarhópurinn, kom fyrst saman á fundi í maí 2003. Í hópinn eru skráðir rúmlega 40 femínistar en á fundina mæta 5 - 15 manns hverju sinni. Öryggisráðið hefur fundað 2 - 3 sinnum í mánuði á starfsárinu. Markmið hópsins er að berjast gegn kynbundnu ofbeldi. Öryggisráðið er í góðu samstarfi við Stígamót og fær að nýta húsnæði Stígamóta fyrir fundi. 
Öryggisráðið hefur mikið látið að sér kveða á starfsárinu. Fulltrúar Öryggisráðsins hafa komið fram í fjölmiðlum (sjónvarpi, útvarpi og blöðum) og skrifað greinar í blöð. Við höfum einnig átt afar ánægjulegt samstarf við aðra hópa Femínistafélagsins t.a.m. Karlahóp, Fræðsluhóp og Staðalímyndahóp. 
Aðgerðir Öryggisráðsins á starfsárinu:
“Ég kaupi konur”
Laugardagskvöldið 28. júní kl. 22.00 hittist Ofbeldisvarnarhópurinn fyrir utan Nektardansstaðinn Goldfinger í Kópavogi. Goldfinger er eini staðurinn á stór-Reykjarvíkursvæðinu þar sem einkadans er enn leyfður og það er vitað að vændi þrífst í skjóli einkadansins. Femínistar stóðu fyrir utan nektardansstaðinn í bleikum femínista-bolum sem á stóð “Vændi er ofbeldi” og “Manneskja ekki markaðsvara” og seldu körlum barmmerki sem á stóð “Ég kaupi konur”. Tilgangurinn með þessari aðgerð var að vekja karla til meðvitundar um hvað þeir væru í raun að gera þegar þeir fara inn á nektardansstaði og vekja umræðu í samfélaginu um eðli nektardansstaða. Barmmerkin seldust fyrir 14.500 krónur og ágóðinn rann í Kristínarsjóð. Kristínarsjóður er sjóður á vegum Stígamóta sem er notaður í baráttunni gegn vændi og til aðstoðar þeim sem vilja komast út úr vændi. 

Meðmæli á Menninganótt
Ofbeldisvarnarhópurinn stóð fyrir meðmælum á Menningarnótt. Að kvöldi 16. ágúst var safnast saman í húsnæði Stígamóta, hátölurum komið fyrir í gluggunum og hljóðnema stillt upp á miðju gólfi. Femínistar skiptust svo á að lesa ástarljóð og mæltu með að fólk elskaði og virti hvort annað. 
Femínistavikan: Tónleikar til styrktar Krisínarsjóði
Í Femínistavikunni 24. okt – 1. nóv. stóð Öryggisráðið fyrir tónleikum til styrktar Kristínarsjóði. Fram komu: KK, Heiða, Didda, Þórunn Lárusdóttir, Freydís Kristófersdóttir, Thelma Ásdísardóttir, Sigvarður Ari Huldarsson og félagar í Femínistafélaginu. Ágóðinn af tónleikunum nam 29.500 kr. og rann í Kristínarsjóð.

Hittið 13. janúar 2004

Öryggisráð Femínistafélagsins hafði áhyggjur af að eigendur nektardansstaða væru að reyna að fara framhjá lögreglusamþykkt Reykjavíkurborgar um reglur á nektardansstöðum. Á Hittinu þann 13. janúar var Þórólfur Árnason borgarstjóri Reykjavíkuborgar og Jónas Hallsson fulltrúa lögreglunar fengnir til að koma og ræða málin. Það var á þessum ágæta fundi að Jónas Hallson var spurður út í borgaralegar kærur og hvernig best væri að koma áhyggjum sínum á framfæri við lögregluna. Það er skemmst frá því að segja að í dag liggja fyrir 4 kærur hjá lögreglunni, þrjár þeirra gegn Pennanum-Blaðadreifingu fyrir innfluttning á klámi og ein gegn DV fyrir að hvetja til og hafa milligöngu um vændi í smáauglýsingum sínum. 

Staðalímyndahópur

Katrín Anna Guðmundsdóttir var kosin ráðskona hópsins. Í hópnum eru tæplega 40 félagar. Hópurinn hefur verið mjög virkur á árinu og meðal verkefna eru:

Fegurðarsamkeppnir:
Tvær úr hópnum tóku þátt í fegurðarsamkeppninni Ungfrú Ísland.is 2003. Ekki þó sem keppendur heldur var okkur boðið í viðtal upp á svið í beinni. Við gáfum keppendum boli sem á stóð Manneskja ekki markaðsvara og dreifðum bæklingum fyrir utan keppnina. Eftir keppnina stóðum við fyrir sýningu á heimildarmyndinni Í skóm drekans. 

Við settum upp og opnuðum sýninguna Afbrigði af fegurð sama kvöld og Ungfrú Ísland keppnin var haldin. Við dreifðum einnig bæklingum fyrir utan þá keppni og tókst að gefa keppendum boli eftir nokkuð stapp við aðstandendur keppninnar. 

Við gáfum keppendum í keppninni Herra Ísland piparkökukarlamót með bleikan borða um mittið og merki sem á stóð Manneskja ekki markaðsvara

Við settum upp vefsíðuna www.meyjanam.blogspot.com, skrifuðum opið bréf til menntamálaráðherra og dreifðum flyerum fyrir keppnina Ísdrottningin sem haldin var nú í vor. 

Í undirbúningi eru aðgerðir vegna Ungfrú Ísland keppninnar sem verður í næstu viku. 

Hópurinn hafði samband við styktaraðila vegna módelkeppninnar MissKiss. Í kjölfarið á því dró annar styrktaraðilinn sig út úr keppninni en hinn setti skilyrði fyrir því að undirfatasýning yrði ekki partur af lokakvöldinu.

Önnur verkefni

Hópurinn sendi bréf til nokkurra auglýsenda á árinu. Sum bréf voru formleg og í nafni hópsins á meðan önnur voru í fyrirspurnaformi. Árangur af bréfinum var ágætur – sumir auglýsendur hættu birtingu á auglýsingum sínum á meðan aðrir héldu ótrauðir áfram.
Haft var samband við lögregluna í Keflavík út af klámkvöldi sem halda átti þar í bæ og átti aðalaðráttaraflið að vera sjóðandi heitar stelpur í búrum. Skrifuð var grein í Morgunblaðið í tilefni klámkvöldsins.

Síðasliðið vor höfðu nokkrir einstaklingar frumkvæði að því að senda bréf til auglýsenda á íslenskum vefjum sem linka á alls kyns tegundir af klámi. Upp úr því urðu mikil læti í netheimum og síðastliðið haust var þessu fylgt eftir með aðgerðum á vegum félagsins sem fólust í því að gera samstarfssamning við Birtu.is, söluaðila auglýsinga á vefinn, rætt var um málið í fjölmiðlum og sett var upp sýningin Afbrigði af ótta í femínistavikunni.

Hópurinn var með aðgerðir fyrir utan skemmtistaðinn Jón forseta þar sem blautbolskeppni var auglýst á vegum útvarpsstöðvarinnar X-ins. Haft var samband við einn styrktaraðila keppninnar og fyrir utan var dreift flyer með upplýsingum, hengd upp plaköt með slagorðum þar sem reynt var að fanga andrúmsloft kvöldsins og dreift var tissjúi til strákanna sem mættu á kvöldið. 

Hópurinn var með bás í Háskólabíó á Íslenska markaðsdeginum. Slagorð dagsins var Föt fara konum vel og voru þátttakendur í bolum með slagoðrinu á. Dúkkulísum með slagorðinu var dreift til þeirra sem mættu ásamt bleikum merkjum. Markmiðið var að vekja athygli auglýsinga og markaðsfólks á því að föt fara konum vel!
Vefhópur

Vefhópur sér um vefmál félagsins en þau hafa  dafnað og orðið mjög viðamikil á árinu. Vefhópur  rekur vef félagsins, umræðupóstlista, fréttabréfspóstlista, vefspjallkerfi,  viðburðadagatal, fréttapunkta,vefrit og vaktar póst til félagsins. Fáir fundir voru haldnir í vefhópi á árinu því samskiptin voru aðallega í tölvupósti. Ráðskona í vefhóp er Salvör Gissurardóttir í samvinnu við Erlu Sigurðardóttur.  

 

Tímalína yfir þróun

Þróunin var ör á fyrsta starfsárinu. Í febrúar 2003 var femínistapóstlistinn feministinn@hi.is stofnaður og í mars  var sett upp blogg fyrir fréttapunkta feministinn.blogspot.com. Á framhaldsstofnfundinum 1. apríl var vefsetur félagsins www.feministinn.is tekið í notkun. Í byrjun júní 2003 var hafin útsending á rafrænu fréttabréfi og í september var vefspjallkerfi tekið í notkun. Núna í maí  2004  var  hafin útgáfa á  vefriti fyrir aðsendar greinar. 

Femínistapóstlistinn
http://listar.hi.is/mailman/listinfo/feministinn
Áskrifendafjöldi á póstlistanum feministinn@hi.is er núna 506 en hefur mest verið rúmlega 600 (fyrir ári síðan). Umræðan á póstlistann náði hámarki í apríl 2003 en þann mánuð voru 869 skeyti send á listann. Að undanförnu   hafa verið innan við 200 skeyti á mánuði.  Femínistapóstlistinn er bara opinn fyrir áskrifendur. Fólk getur sjálft skráð sig á femínistapóstlistann.
 

Femínistaspjallið
 http://www.feministinn.is/umraedur
Femínistaspjallið opnaði formlega  haustið 2003. Femínistaspjallið  er opið til lestrar fyrir alla og innskráðir geta póstað innlegg. Þar eru nú 460 notendur og póstuð hafa verið yfir þrjú þúsund innlegg. Fólk getur sjálf skráð sig á femínistaspjallið.

Fréttabréfið
http://www.yourmailinglistprovider.com/pubarchive.php?feministafrettir
Hafin var  útgáfa á  rafrænu fréttabréfi í byrjun júní 2003.  Það hafa verið sent út 9 fréttabréf og fjölmargar tilkynningar um fundi.  Í femínistavikunni var sent út fréttabréf á hverjum degi. Alls hafa útsendingar verið um 40.  Áskrifendum að fréttabréfinu hefur farið jafnt og þétt fjölgandi en þeir eru núna 962. Fólk getur sjálft skráð sig á eða af fréttabréfslistanum.

 

Vefur félagsins

www.feministinn.is
Vefur félagsins  hefur verið uppfærður mjög reglulega á árinu og lagt kapp á að hafa fréttir og myndir úr starfinu á forsíðu.  Á vefnum eru á annað hundrað vefsíður og mörg hundruð myndir. Heimsóknir á vefinn voru 20015 í mars 2003 og beiðnir á síður voru 495238. 
 

Viðburðadagatal
http://my.calendars.net/feministinn
Færðir eru inn viðburðir um málefni sem tengjast  félaginu og jafnréttismálum almennt. Hver og er getur skráð viðburði með að smella á nafn dags.
 

Fréttapunktar
http://feministinn.blogspot.com
Reglulega eru settir inn fréttapunktar m.a.  tilkynningar um fundi og ráðstefnur um jafnréttismál. Settar hafa verið inn 157 póstar. 
 

Vefrit
Í þessum mánuði var sett  á stað nýtt vefrit fyrir aðsendar greinar til Femínistafélagsins.
http://www.feministinn.is/kveikjur
Pósthólf
feministinn@feministinn.is
Vefhópur hefur séð um að vakta  póst til félagsins og sendir áfram og sér um að bæta nýjum félögum á fréttabréfslista.

Margbreytileikahópur

Í upphafi starfsárs voru haldnir 3-4 fundir á vegum margbreytileikahóps. Hópurinn lognaðis þó út af og hefur ekki verið virkur eftir það. 
Eyrarsundssvæðishópur

Hópurinn í Danmörku eða á Eyrarsundssvæðinu hefur hist þrisvar sinnum.  Á fyrsta fundinum sem var eins konar kynningafundur mættu tæplega 40 manns bæði frá Danmörku og Svíþjóð.  Gísli Hrafn og  Erla héldu léttar tölur á þeim fundi, hann um félagið og Erla um hinar þrjár bylgjur femínisma.  Á næsta fundi sem fjallaði um klámvæðinguna fengum við Lone Skov Al Asswi sem er talskona samtakana Pornofrit milljø og hún ræddi um starfsemi félagsins.  Þá var Gísli með stutt erindi um hugtakið klámvæðingu.  Mjög skemmtilegur fundur þó við höfum aðeins verið um 15 þar en það opnaði fyrir enn meiri og betri umræður.  Á okkar síðasta fundi ákváðum við að kynna bókina Femkamp og hafa fundinn jafnframt eingöngu á dönsku.  Við vorum með fjögur erindi (ásamt upplestri Birnu Þórðard.) og ræddum femínisma á Norðurlöndunum.  Frábær fundur þar sem um 40 mættu og miklar umræður spunnust í kringum erindin og stöðu mála í hinum misjöfnu löndum.  Það virðist vera heilmikill áhugi á að haldnir verði fleiri fundir hér og vonandi að starfsemin haldi áfram þó svo að Gísli flytji heim í sumar.  
Hópur ungs fólks
Hópurinn var stofnaður á öðrum stofnfundi félagsins og skráðu sig 30 manns í hópinn. 

Kosin ráðskona var Birna Þórarinsdóttir en í október var Bryndís Ísfold Hlöðversdóttir kosin til að taka við og starfaði hún út starfsárið. 

Fundir voru haldnir strax í upphafi starfsársins og var mæting á fundina að meðaltali 5 manns. Margar tillögur voru ræddar og strax í upphafi ákveðið að hefja undirbúningsvinnu að kynningafundum í efri bekki grunnskóla og framhaldsskóla. Fljótlega komst hópurinn að því að fræðsluhópurinn hefði hafið samskonar vinnu og var því hætt við að fara í þá vinnu a.m.k. tímabundið. Ýmsar fleiri tillögur voru ræddar og nýverið hefur verið settur upp nýr vefur hópsins en sú vinna er enn í gangi.

Hópurinn hélt svo skemmtikvöld á skemmtistaðnum Prikinu á “bleika daginn” þar sem Páll Óskar og Andrea Jóns voru plötusnúðar.  Í femínistavikunni hélt hópurinn hvatningafund í Háskóla Íslands þar sem Ingrid Kulman, Edda Björgvins og Ingibjörg Sólrún héldu erindi. 
Stjórnmálahópur

Rósa Erlingsdóttir var kjörin ráðskona stjórnmálahóps Femístafélags Íslands. 

Fyrir Alþingiskosningarnar 2004 stóð stjórnmálahópur ásamt atvinnu- og efnahagsmálahóp fyrir morgunverðarfundi með frambjóðendum allra flokka á Grand Hótel. Heppnaðist sá fundur mjög vel. Það voru margir sem mættu og fjörugar umræður mynduðust um femíniskar áherslur í stjórnmálum.
Í lok september tók Svanborg Sigmarsdóttir við sem ráðskona stjórnmálahóps. 

Í tilefni þingsetningar fengu allir þingmenn áskorun frá stjórnmálahópnum þar sem áherslur okkar voru útlistaðar fyrir væntanlegt þingár. Í framhaldi var fulltrúum hópsins boðið að mæta á fund þingflokksformanns Framsóknarflokksins, á þingflokksfund Vinstri Grænna, á fund miðstjórnar þingflokks Sjálfstæðisflokks og á fund þingflokks Samfylkingar til að ræða efni áskorunninnar. Allir flokkar lögðu mikið upp úr að ræða “vændisfrumvarpið” svo kallaða. 
Í Jafnréttisvikunni 24. október – 1. nóvember, stóð stjórnmálahópur, ásamt atvinnu- og efnahagsmálahóp fyrir morgunverðarfundi á Grand Hótel; Laun og staða kvenna á vinnumarkaði. Stella Blöndal hélt erindi. Í pallborði voru Halldóra Friðjónsdóttir, formaður BHM, Ari Edwald framkvæmdastjóri Samtaka Atvinnulífsins og Gunnar Páll Gunnarsson formaður VR. Auk þess var ráðskona stjórnmálahóps kynningarfulltrúi vikunnar og sá að mestu um samskipti við fjölmiðla. 
Menningarhópur

Á stofnfundinum skráðu sig um 30 femínistar í menningarhópinn.  Fljótlega var boðað til fundar og nokkrir félagar úr hópnum mættu til að ræða hvað okkur langaði til að gera og hvað við ættum eiginlega að gera.

Fyrsta verkefni hópsins var að undirbúa 1. maí fund og það var gert með brauki og bramli.  Þar kom strax fram hve erfitt það er að biðja listamenn, tónlistarfólk, dansara, leikara og rithöfunda til að troða upp ókeypis. Við höfum alltaf orðið vör við mikinn velvilja og það vantar ekki að menn vilja gjarna  styðja femínistana og myndu láta sér nægja lágmarksgreiðslu eða symbólska greiðslu en vilja standa fast á þessu.  Engu að síður tókst okkur að koma upp fínu 1. maí prógrammi með leiklestri úr 
Lysiströtu undir stjórn Vigdísar Jakobsdóttur,  Léttsveit Kvennakórs Reykjavíkur söng, Þorsteinn Einarsson spilaði og Vilborg Dagbjartsdóttir,  Halla Gunnarsdóttir, Katrín Anna Guðmundsdóttir fluttu ávörp.  Sigurbjörg Þrastardóttir las ljóð og  hljómsveitin Kaffi spilaði og söng af snilld einkum gerði útgáfa þeirra á Áfram stelpur mikla lukku.  Eftir þetta átak hittist menningarhópur tvisvar en ákvað svo að leggjast í sumardvala.

Í femínistavikunni 24. október til 1. nóvember stóð menningarhópurinn að sex uppákomum en það voru:

-Sýningin ECCE FEMINA þar sem Harpa Björnsdóttir sýndi sjálfsmyndir listakvenna mjög skemmtileg sýning sem vakti heilmikla athygli.
Borgin bauð til móttöku í tilefni af opnuninni.

-Bókmenntadagskráin KANNAST EINHVER VIÐ ÞESSA KONU? um sjálfsævisögur kvenna unnin af Dagnýju, Kolbrúnu Halldórs og Þórunni Hrefnu og flutt af Hlín Agnarsdóttur og co.

- ÁFRAM STELPUR minningar úr kvennabaráttunni 10 konur komur úr Úum, Rauðsokkahreyfingu, Kvennalista, Bríetum og Femínistafélaginu komu með stutt minningabrot og á eftir var pallborð.   

-Áfram stelpur - sýning á skjölum og gripum úr sögu kvennahreyfingarinnar í Grófarhúsinu, opnuð 11. okt.

-Fyrirlestur Hrafnhildar Schram EINS OG BLÁTT STRIK um Sjálfsmyndir listakvenna 

- KVENNAROKK   Í  REYKJAVÍK, rokkhátíð að lokum undir stjórn Sólborgar Ingadóttur 

Þessi sprettur gekk mjög nærri þreki menningarhópsins sem lofaði sér að gera sem allra minnst í langan tíma á eftir.  Hópurinn hefur verið lítið virkur og tókst til dæmis ekki að drífa neitt upp fyrir menningarnótt (þar sem við áttum þó að fá borgað) en betra og meira langtímaskipulag gæti kannski verið vænlegra til að virkja menn.  Samt skipulagði menningarhópur aftur 1. maí með Kristínu Ástgeirsdóttur og þar var hist á Kaffi Reykjavík eftir gönguna.  Katrín Anna, Þorgerður Einarsdóttir og Þórhildur Þorleifsdóttir fluttu ávörp sem voru hvert öðru betra og Birna Þórðardóttir las ljóð.  Silla og Sunna sungu svo fyrir okkur og hljómsveitin SAAB spilaði á eftir.  

Þetta er afrekaskráin og sem fráfarandi ráðskona óska ég næsta menningarhópi afskaplega góðs gengis.

Heilbrigðishópur

Heilbrigðishópur Feministafélagsins varð til á framhaldsaðalfundi félagsins 1. apríl 2003 vegna eindreginna áskorana frá fundarfólki.
Átján manns skráðu sig í hópinn, sumir strax en aðrir síðar og Guðrún Agnarsdóttir tók að sér að vera ráðskona hópsins. Haldnir voru átta fundir á tímabilinu og tóku fulltrúar hópsins þátt í fjörugri göngu 1. maí 2003 og 2004 og voru einnig virkar í Feministavikunni í október 2003. Næstsíðasti fundur hópsins var svo heimsókn til Kvennaathvarfsins sem var mjög fróðleg. Haft var samband bæði við ritara Verkefnisstjórnar um heilsufar kvenna sem er nefnd á vegum heilbrigðisráðuneytisins og einnig við Vilborgu Ingólfsdóttur vegna nefndar á vegum landlæknisembættisins sem fjallar um fæðingar og val á fæðingarstað. Beðið var um fund með þessum nefndum en ekkert varð af þeim þrátt fyrir ítrekun. Kannski hittast þær sjaldan eða gleymdist að boða okkur.
Sumir sem skráðu sig mættu aldrei á fundi, en fylgdust með í töluvpósti. Nokkuð samfelldur kjarni starfaði þó allan tímann og mjög mörg mál voru rædd á fundum. Þessi mál kristölluðust í undirbúningi fyrir Feministavikuna en hugmynd að slíkri viku kom upphaflega frá Heilbrigðishópi þar sem ætlun okkar var að halda sérstaka ráðstefnu um konur og heilbrigði. Strax varð ljóst að vika mundi aldrei nægja okkur, svo umfangsmikið var það efni sem okkur þótti brýnt að ræða en það var eftirfarandi:

1. Kynjaaugað í sjúkdómsrannsóknum

2. Konur og heilbrigðisþjónustan

a) samskipti kvenna við heilbrigðisþjónustu

b) hlutverk kvenna við umönnun í heimahúsum 

3. Líffræðilegt hlutskipti kvenna

a) hormónahringur-blæðingar-getnaðarvarnir-tíðahvörf

b) sjúkdómsgerving eðlilegra ferla

c) sjúkdómsgerving kynlífs 

d) frjóvgun-meðganga-fæðing-brjóstagjöf-fæingarþunglyndi-

brjóstagjöf-kynfræðsla-fóstureyðingar-ófrjósemisaðgerðir

4. Ofbeldi gegn konum

a) kynferðisleg misnotkun-sifjaspell-nauðgun

b) heimilisofbeldi

5.
Áhættuþættir og lífstíll 

c) geðheilsa-lyfjanotkun-átraskanir-offita-sykursýki-reykingar-áfengisneysla-hjarta- og æðasjúkdómar-krabbameinsleit-öldrun

heilbrigði kvenna í minnihlutahópum

6.
Konur-vinna-heilsufar
Þetta efni þurfti að þétta og takmarka og varð að eftirfarandi dagskrá morgunverðafundar á vegum heilbrigðishópsins 28. október 2003 sem var ekki fjölsóttur en mjög góður.

08.15 – 08.35
Nýir fjötrar á frjálsar konur ?

Ingibjörg Georgsdóttir barnalæknir
08.35 – 08.55
Samþætting þjónustu á sviði 

félags- og heilbrigðismála – 

leið til aukinna lífsgæða kvenna 

og barna. 
Lára Björnsdóttir félagsmálastjóri í Reykjavík
08.55 – 09.15
Áhrif hagræðingar í 

heilbrigðiskerfinu 

á fjölskyldur



Kristín Björnsdóttir 

hjúkrunarfræðingur

09.15 – 09.40
Stefna stjórnvalda


Fulltrúar allra þingflokka 

(5 mín. framsaga).

09.40 – 10.00
Umræður og fsp.
Öll erindin er að finna á slóð Feministans: www.Feministinn.is, undir heilbrigði.

Áhyggjur okkar yfir því að niðurskurður kynni að aukast í heilbrigðisþjónustunni og leiða til aukins álags á konur kom fyrr í ljós en okkur grunaði. Þetta gerðist með róttækari hætti en okkur hafði grunað þegar sparnaðaraðgerðir hófust á Landspítala-háskólasjúkrahúsi í desember 2003 og hefur þeim verið haldið áfram og virðist enn ekki lokið. Viðkvæm og mikilvæg þjónusta hefur raskast og störf margra verið lögð niður.
Ráðskona heilbrigðishóps og aðrir fulltrúar fóru í viðtöl við ýmsa á tímabilinu  til að ræða málefni sem snerta heilbrigði kvenna.
Guðrún Agnarsdóttir hyggst hætta sem ráðskona og hefur Sóley Tómasdóttir boðist til að taka hlutverkið að sér. Mikill áhugi er á því að efna til ráðstefnu á vegum hópsins væntanlega í haust um hagsmunamál fæðandi kvenna.

Karlahópur

1. Pési handa körlum þann 1. maí 2003.

2. Karlmennskukvöld, karlar og karlmennska frá nokkrum hliðum 
3. Karlarabb á Menningarnótt, rapparar og ljóðskáld 
4. Nauðgar vinur þinn? um verslunarmannahelgi með Öryggisráði 
5. Fyrirmyndakvöld í Femínistavikunni, útgáfa Fyrirmyndaritsins samhliða 
6. Pabbakvöld, rætt um stöðu feðra 
7. Hittið - nýju barnalögin tekin fyrir (í vikunni á eftir Pabbakvöldinu) 
8. Karlmenn segja NEI við nauðgunum...og svo aftur nk. verslunarmannahelgi m/Öryggisráði 
9. Komið að fræðslu í skólum með fræðsluhóp

Efnahags- og atvinnuhópur

Alls skárðu sig 30 manns í hópinn á stofnfundi Femínistafélagsins. Hópurinn fór af stað með krafti, hittist og ræddi fjöldamörg verkefnið sem hægt væri að sinna. Síðan var eins og drægi úr áhuganum og mættu æ færri á þá fundi sem boðaðir voru. Þeir urðu alls fjórir. Stærstu verkefnin sem hópurinn fékkst við var 1. að skipuleggja fund ásamt stjórnmálahópi um úrslit Alþingiskosninganna og var hann haldinn á Grand Hótel Reykjavík í byrjun júní. 2. Þá skipulöðgu sömu hópar fund að morgni 24. okt. um launamisréttið einnig á Grand Hótel Reykjavík. Sá fundur var gífurlega vel sóttur og fékk mikla fjölmiðlaumfjöllun. 3. Ráðskona hópsins tók þátt í ráðstefnu KRFÍ í febrúar um það hvort ástin lækkaði laun kvenna. Síðan hefur hópurinn ekkert gert.

Fræðsluhópur

Fræðsluhópurinn hélt þónokkra fundi vorið og sumarið 2003 undir stjórn fyrstu ráðskonu hans, Kristínar Ásu Einarsdóttur. Þar var rætt um mikilvægi fræðslunnar í starfi félagsins og hvernig finna mætti henni farveg. Fjölmörgum hugmyndum var kastað fram, bæði djörfum og byltingarkenndum. Haustið 2003 tók Auður Magndís Leiknisdóttir við starfi ráðskonu hópsins. Þegar leið á haustið tók mæting á fundi heldur að dala en áhuginn þó ekki. Ákveðið var að efna til skólaheimsókna í samstarfi við Karlahóp félagsins. Hófst þá mikil hugmyndavinna um efni, glærur og bæklinga sem hægt væri að fara með í skólana. Í nóvember var farið í fyrstu heimsóknirnar í unglingadeild Réttarholtsskóla. Eftir áramótin hefur verið farið í framhaldsskóla, og samtals hafa heimsóknirnar verið 12 talsins. Þær hafa verið mjög vel heppnaðar og vonandi verður framhald á þeim næsta vetur. Það er ljóst að mikill áhugi er fyrir áframhaldandi virkni fræðsluhópsins enda fræðslan eitt beittasta vopnið okkar femínista. 

Félagið
Félagið hefur staðið fyrir fjölmörgum verkefnum og mun ég telja þau upp hér á eftir – í suttu máli.

1. Hittið hefur verið haldið fyrsta þriðjudag hvers mánaðar á efri hæð Sólon. Tekin hafa verið fyrir mismunandi málefni í hvert skipti. Andrea Róbertsdóttir hefur haft veg og vanda af skipulagningu og utanumhaldi.

2. 1. maí var haldinn hátíðlegur í fyrra. Við mættum í gönguna í bleiku, seldum bleika boli og vorum svo með skemmtidagskrá sem menningarhópur sá um í Þjóðleikhúskjallaranum á eftir.

3. þann 19. júní máluðum við bæinn bleikan í samstarfi við aðrar kvennahreyfingar. Við hvöttum fólk til að sýna stuðning við jafnrétti þann dag með því að bera eitthvað bleikt. Fulltrúi frá félaginu var með erindi á samkomu Kvenréttindafélags Íslands sem haldinn var þennan dag og fulltrúi frá okkur hélt líka erindi í Kvennamessu Kvennakirkjunnar. Þennan dag voru bleiku steinarnir afhentir í fyrsta sinn sem hvatning til að muna eftir jafnréttissjónarmiðum við alla ákvarðanatöku. Þeir sem hlutu steininn í þetta sinn voru:
a. Forseti Íslands, borgarstjórinn í Reykjavík, Biskup Íslands og heilbrigðisráðherra.

4. Við tókum þátt, ásamt 10 öðrum samtökum, í að flytja Margaretu Winberg, þáverandi jafnréttismálaráðherra Svíþjóðar til landsins.

5. Stærsta verkefni ársins var án efa níu daga femínistavikan. Þar voru flestir hópar með einn eða fleiri viðburð. Á vegum félagsins voru konur landsins hvattar til að sækja um launahækkun þennan dag og atvinnurekendur hvattir til að bera saman laun karla og kvenna og leiðrétta mismun ef einhver væri. Talskona félagsins var með erindi á kvennamessu sem Kvennakirkjan hélt í tilefni vikunnar og félagið stóð að Útópíu ráðstefnu í Norræna húsinu og morgunverðarfundi með handhöfum bleiku steinanna, að undanskildum forseta Íslands. 
6. Þann 8. mars tók félagið þátt í undirbúningi ráðstefnu á vegum Norræna hússins þar sem bókin Femkamp var kynnt.

7. Félagið mætti aftur í 1. maí gönguna þetta árið og var dagskrá á eftir, aftur í umsjá menningarhóps, eins og áður hefur komið fram.

8. Félagið á fulltrúa í stjórn og ritstjórn Veru, auk þess sem 2 hópar hafa skrifað um starfsemi sína í blaðið.

9. Félagið hefur verið mjög virkt í fjölmiðlaumræðu. Við erum í samstarfi við Ingva Hrafn á Útvarpi Sögu og þar er femínistaspjall flest alla fimmtudaga. Við höfum verið í samstarfi við aðrar útvarpsstöðvar. Félagið hefur verið sýnilegt í öllum miðlum, sjónvarpi, útvarpi, fréttablöðum, tímaritum og á vefnum.

10. Félagið hefur skilað inn umsögnum um eftirfarandi mál:

a. tillögu til þingsályktunar um framkvæmdaáætlanir til að ná fram launajafnrétti kynjanna

b. vændisfrumvarp, mætti fulltrúi félagsins einnig á fund hjá allsherjarnefnd.
c. jafnréttisáætlun ríkisstjórnarinnar

11. Félagið hefur sent frá sér nokkrar ályktanir á árinu. Þær eru:

a. Ályktun vegna dóms í heimilisofbeldis þar sem talið var til refsilækkunar að þolandi hafði ítrekað reitt ofbeldismanninn til reiði.

b. Uppsagnir fréttakvenna á Stöð 2.

c. Ályktun vegna fyrirhugaðrar fjölgunar á vændishúsum í Grikklandi vegna Olympíuleikanna. Sú ályktun var gerð í samstarfi við önnur samtök og vakti athygli á alþjóðlegum vettvangi. Í kjölfarið álkyktuðu allir jafnréttismálaráðherrar norðurlandanna að Danmörku undanskilinni.
d. Ályktun vegna niðurskurðar á Neyðarmóttöku. Sú ályktun var gerð með öðrum samtökum.

e. Ummæli Björns Bjarnasonar, dómsmálaráðherra, í kjölfar úrskurðar kærunefndar jafnréttismála um skipun nýs hæstaréttardómara.

Ég læt þetta gott heita um starf félagsins á árinu. Eins og þið heyrið hefur starfið verið mikið og öflugt. Það er metnaðarfullt verkefni fyrir næsta ráð að halda uppi jafn öflugu starfi. Ég þakka að lokum öllum þeim sem komu að starfinu fyrir samstarfið á árinu. Þetta er búið að vera frábært ár og ég hlakka til öflugs starfs á nýju starfsári.

